
Kiyev meri sakinlərə paytaxtı müvəqqəti tərk
etməyi məsləhət gördü
Oktyabr 09, 2026

Kiyevə hücum

Kiyevin meri Vitali Kliçko şəhər sakinlərinə Rusiyanın hücumları səbəbindən imkan
daxilində paytaxtdan müvəqqəti uzaqlaşmağı tövsiyə edib.

Kliçko oktyabrın 8-də "France-Presse" agentliyinə müsahibəsində şəhərin "sağ qalma

uğrunda mübarizə rejiminə" keçdiyini bildirib. O, Rusiyanın kritik infrastruktura
zərbələrinin ciddi böhran təhlükəsi yaratdığını əsas gətirərək imkanı olan sakinlərə
paytaxtı müvəqqəti tərk etməyi məsləhət görüb.

Oktyabrın 8-də gündüz və axşam saatlarında Rusiya ordusu Kiyevdəki iri enerji
obyektlərindən birinə zərbələr endirib. Ukraynanın energetika naziri Denis Şmıqal
hücumla bağlı məlumat verib, amma detalları açıqlamayıb.

Şəhərin elektrik təchizatında böyük fasilələr yaranıb, metroda qatarların hərəkəti
müvəqqəti dayandırılıb. Borşaqovka kənd şurasının katibi Aleksandr Medved axşam
Telegram-da yazıb ki, "Kiyevvodokanal"ın obyektləri elektriksiz qaldığından paytaxtın
kanalizasiya sistemi müvəqqəti olaraq çirkab sularını qəbul edə bilmir.

"Nə qədər yaxşı hazırlaşsaq da, hava hücumundan müdafiə sistemi işləməsə, acınacaqlı

vəziyyətə düşə bilərik", – Kliçko "France-Presse"ə deyib.

Ancaq mer Kiyevin tamamilə boşaldılmasından söhbət getmədiyini vurğulayıb. Onun
sözlərinə görə, bu, "Putindən ötrü ən yaxşı ssenari olardı - boşalmış şəhərlərimizi ələ

keçirmək".

